
ÇE XIDO OFƏYƏ REÇİNƏ OFƏYEMON 
Sıftədə 

Mığəddəsə Kitob de Xəlləği-Aləmi ofəyə koon bino beydə. Xıdo 
ofəyəşe pentonədə bıə reçinə osmonon iyən bəçəmə jiyeyro zəmin. 

Vaxt hestbe, har tərəf toyki, qırd toykibe. Məse beydənıbe nə pərəndon, nə 
həyvonon, nəən əğılon sədoon.

Çəyo Xıdo votışe: “Bıdə ruşnə bıbu”, iberdəmədə ruşnə be!
Xıdo co kardışe ruşnə toykiku iyən nom noşe bə ruşnə “ruj”, bə toyki 

isə “şəv”. Şanqo be, maştə be. Im iminə ruji be. 
Diminə ruji Xıdo dəmande bo ofəye ın reçinə dınyo. Əy co kardışe ov 

həvoku. Çəyo çiyəy kavuyə osmon. 
Seminə ruji Xıdo qırdə kardışe ovon bə okeanon, dıyon, ruyon ijən 

ofəyəşe hışkə zəmin. 
Edoşe daşton, təpon iyən bandıkuyon de aləfon, vılon, kımoton iyən 

doon. 
Doon iyən kımotonədə rəsəyn zeytun, sef, qilos, şəftəli, həniyən 

curbəcurə qıləmivon. 
Çominə ruji Xıdo noşe osmonədə qıləy qırdulə iyən dıjdə ço. Im 

həşibe. Şanqo çiyəy ruşinə ovşum iyən çanədə astovə, naxş eğandışone 
bə osmoni. 

Pencminə ruji har tərəfədə sədo məse beydəbe. Xıdo bı ruji çiç ofəyəşe? 
Əy ofəyəşe osmonədə bo pəre pərəndon iyən ovonədə bo jiye moyon. 
Əvon curbəcurə ranqonədə iyən şikilədəbin. Çəy ofəyə məxloğonədən 
balinon, ğızılə moyon, bılbılon, ğazon iyən curbəcurə pərəndon.

Şəşminə ruji çiyəyn mol-məlon, luzəfırskardə məxloğon həniyən co 
həyvonon. 

Xıdo ofəyəşe şiron, pələnqon, hırson iyən həvuşon, həmçinin 
zandəqon, aspon, pəson, sıpon iyən kıton. Imon həmməyəvo Xıdo doə 
reçinə baxşonbin bo insoni moəku bıə ruji. İminə insoni nomi zıneydəşon? 
Şımə hande bəzıneşon çəy barədə omə hikoyədə. 

Haftminə ruji Xıdo səşe ıştə dinci. Əy nom doşe bı ruji Mığəddəsə Ruj, 
çumçıko həmonə ruji təmom kardışe Iştə həmə çokə reçinə koon. 

Ofəyemon 1; 2:1-3 

Xıdo ofəyəşe reçinə dınyo.

Bə valideynon: “De imoni vositə dərk kardeydəmon ki, de Xıdo kəlomi 
ofəyəy kainot, jıqoən nıçiyə çiyono ofəyəyn çiyəyon” 
(İbr.11:3).

Bə əğılon: 1. Ki ofəyəşe həmə coninə məxloğon? 
2. Çe Xıdo ofəyə reçinə çiyon i-dıqlə nomi vote bəzıneş? 
3. Xıdo bə çan ruj ofəyəşe dınyo?

ADƏM İYƏN HƏVO 
İminə merd iyən həmə insonon moə 

Çe Xıdo ofəyə dınyo həğiğətən reçinbe ofəyemoni şəşminə ruji. 
Çimənon havzə ranqədəbin, vılon ətırə bu emandəbe, pərəndon iyən 

həyvonon jiyeydəbin vişonədə.
İntasi nıbe zəminisə inson, kəon, diyon iyən şəhron. Əğılon hənək 

kardeydənıbin doə bınonədə. Dınyo hozıbe ki, merd iyən jen bon həz 
bıstənın çəyku.

Xıdo votışe: “Boən ofəyəmon insoni Çəmə Iştəni oxşəşədə. Çəy bıbuşe 
con iyən əv soyb bıbu zəminisə bıə bə harçi”.

Çəyo Xıdo peqətışe zəmini xok, soxtışe inson çəvo, doşe bəy jimoni 
nəfəs iyən inson be coninə məxloğ. Xıdo nom noşe bə iminə insoni Adəm. 

Xıdo piyəşe insoni bıbuşe kə, əve soxtışe Eden nomədə bıə qıləy reçinə 
boğ; ruşinə ru şeydəbe çı boği dılədə. Adəm ğollığ kardəninbe bı boği. 

Çəyo Xıdo vardışe həyvonon Adəmi tono iyən Adəmi nom noşe bə 
har qıləyni. Adəmi vindışe ki, har qılə həyvonədə dıqıləy.

İntasi nıbe bo Adəmi qıləy koməqəvon bı kamilə boğədə. Xıdo votışe: 
“Çok ni bo insoni coyli bey. Obəfəyem bo Adəmi i kəs, bıdə koməq bıkə 
bəy iyən heco çəy tono bıbu”.

Xıdo vığandışe bo Adəmi nığılə han; çəyo peqətışe çəy qıləy kəməparçə.
Xıdo soxtışe jen çə həmonə kəməparçəo. Adəmi noşe çəy nom Həvo. 

Adəm iyən Həvo piyeydəşonbe iyəndı. Əvon vey baxtəvərbin bı reçinə 
boğədə. Xıdo doəşbe bəvon jiyeyro ın reçinə boğ.

Ofəyemon 1:26; 2 

Reçinə Eden boğədən Adəm iyən Həvo.

Bə valideynon: “Tı ofəyəy mı de reçinə iyən heyrətinə roy, Əve şukur 
kardeydəm. Çanə xaruqəynə koonı kardə! Imi dəlo çok dərk 
kardeydəm” (Məz.139:14). 

Bə əğılon: 1. Ki ofəyəşe Adəm iyən Həvo? 
2. Ki nom noşe bə Xıdo ofəyə həyvonon həmməy? 
3. Kon boğədə jiyeydəbin Adəm iyən Həvo?

SIFTƏNƏ QINO 
Edenə boğo tojniyə bin Adəm iyən Həvo

Adəm iyən Həvo mıddəti bəxtəvər jiyəyn bı reçinə boğədə. Əvon qəp 
jəydəbin de Xıdo dusti ğəzinə. Əvon rioyət kardeydəbin bə Xıdo 

votəyon iyən nıbeşone xəbə bevəciyonku. 
Əmma Adəm iyən Həvo omutənin bin ki, heco tabe be lozime bə Xıdo 

əmron. Xıdo votışe bə Adəm iyən Həvo: “Harde bəzıneşon boğədə bıə 
həmə doon mivonədə. Sıvoy iqlə doy mivə. Ehanə bahon həmonə doy 
mivonədə, bəmardeşon”.

Həyvonon arədə ən hiləqorə qılə morbe. 
Əməni bə qıno dəğandə həmonə şərə ruf bıə İblis dəşe bə mori, dəvinə 

kardışe jen. 
Mori votışe bə Həvo: “Nibəmardeşon şımə. Xıdo zıneydə ki, şımə 

bahon həmonə mivonədə, vey mudrik bəbeşon iyən bəzıneşon çoki de 
bevəci”.

Həvo quş doşe bə mori. Əy diyə kardışe bə mivə, vindışe əv vey 
ləzətine iyən çok çiyeydə. Faməşe ki, ın mivə mudrik karde bəzıne əy. 
Məhəl nınoşe bə Xıdo əmri, peqətışe hardışe mivə. Çəyo Həvo doşe çə 
mivədə bə Adəmi, əyən hardışe.

Həmonə şəvi Adəm iyən Həvo məseədə çe Xıdo sədo, həni ome 
nıznəyn Çəy tono bənə sıftə. Əvon tarsəyn, piyəşone niyo bıbun. 

Xıdo bə Həvo itoət nıkarde qorənə votışe bəy: “Tı əzob, əziyəton 
bəkəşeş, ıştı şuyə əğə bəbe ıştı səpe”. Bə Adəmi isə votışe: “Tınən əzob 
bəkəşeş bəştə jeni kardə səhvə koy qorənə. Teğon iyən şəlolon dılədə ak 
karde-karde de əzobi bəjiyeş”. Xıdo lənət kardışe bə moriyən. 

Adəm iyən Həvo həni nızınəyn mande ıştə komilə kədə. Xıdo bekardışe 
əvon çəyo, noşe boği dəşəcoədə dastədəş otəşinə şımşi bıə mələkon. 

Ofəyemon 3 

Adəm iyən Həvo itoət nıkarde qorənə bekardə bin boğo.

Bə valideynon: “Çoknə ki i kəsi beitoətəti hıcubətədə vey odəmon qınokor 
hisob kardə bin, jəqoən bə i Kəsi itoəti qorənə saleh hisob 
kardə bəben vey odəmon” (Bə Rom.5:19).

Bə əğılon: 1. Ki dəvinə kardışe Həvo? 
2. Adəm iyən Həvo boçi niyo bin Xıdoku? 
3. Ki bekardışe Adəm iyən Həvo boğo?



10

QƏMI DUTƏ NUH PEYĞƏMBƏR 
İminə qəmi səyohəti hikoyə

Xəyli mıddət dəvarde bəpeştə insonon heyve bin zəmini dimisə. Əfsus 
ki, şe-şe əvon dəmandin vey bevəcə koon karde. Xıdo bə ğəror oməy 

ki, ovbarz bıvığandı bə zəmini dim, məhv bıkə əvoni. 
Xəlləği-Aləm edyəsəy osmonono vindışe Nuh nomədə qıləy salehə 

odəm. Nuh de Xıdo dust be qorənə, Xıdo xəbə doşe bəy ıştə vığandəninə 
ovbarzi barədə. Xıdo əmr kardışe bə Nuhi bıdutı qıləy dıjdə qəmi. 
Həmçinin omutışe bəy ımi çoknə karde lozime. 

Həlbətən, bevəcə odəmon sıreydəbin bə Nuhi, ov nıbə vırədə bə jıqo 
dıjdə qəmi dute qorənə. Əmma Nuh diyə kardeydənıbe bımi, bə vırə 
rosneydəbe çe Xıdo əmri. Nuh bovə kardeydəbe bə Xıdo Sıxani. Nuh 
bəyon kardeydəbe bəvon çe Xıdo Sıxani iyən oməvə cəzo barədə. 

 Sa sorisə vey vaxt dəvarde. Mılxəs, qəmi hozı be. Xıdo əmr kardışe 
bə Nuhi deştə xıyzoni bəivırə penıştın bə qəmi. Əvon həşt kəsbin. Səğ 
bımandın votəynə Xıdo əmr kardışe bə har curə həyvonon, pərəndon iyən 
luzəfırskardəyon dəşun bə qəmi. Əvon həmməyəvo səğ-səlomət dəşin bə 
qəmi, çəyo Xıdo bastışe qəmi kəybə. 

Haft ruji bəpeştə dəmande voş voy. Voşi onığandışe çıl ruj-çıl şəv. Jıqo 
bızın voş emeydəbe osmoni dıjdə pencono. Ovi eqətışe həmə zəmini dim, 
nıçiyəy hışki yaən qıləy səlomətə inson, ğərğ bin ovi dılədə həmməyəvo. 

Nuh deştə xıyzoni esə boy qəmiədəbin, rost bıəbin barzə ovon səpe. 
Dı-se ruji bəpeştə ov dəmande okıriye, qəmi pemande bə Araratə bandon. 
Bəvədə Nuhi okardışe qəmi pencə, vadoşe qıləy kafte. İntasi kafte nıznəşe 
pəydo karde hışkinə vırə, əve oqarde bə dumo. Haftəy bədiqə Nuhi ijənən 
vadoşe kafte. Bı səfə kafte oqarde, çəy tıkədə hestbe qıləy zeytunə livə. 
Zıne be ki, ov okıriyə tosə doon bıni! Esənə kərə kafte vadoədə, əv həni 
onıqarde bə dumo. Bəvədə Nuhi zınəşe ki, həni zəmin hışk bıə. 

Xıdo sədo kardışe Nuh iyən çəy xıyzon ki, əvon beşun qəmiyo. Bəştə 
iyən xıyzoni jimoni xılos be qorənə, Nuh vey şukur kardeydəbe bə Xıdo, 
əve soxtışe qıləy ğırbonqo Bəy ibodət kardeyro. Xıdoən noşe qıləy reçinə 
haftranqə osmonədə. Xıdo votışe bə Nuhi ki, ın haftranqə Çımı detı bastə 
əhdi rəmze. Az həni i kərən de ovbarzi məhv nibəkardem zəminə dimi. 

Ofəyemon 6; 7; 8; 9:1-18 

Nuh iyən çəy xıyzon bəştə jimoni xılosi qorənə şukur kardeydən bə Xıdo

Bə valideynon: “Tı bevəciku şo bıə Xıdo niş, Şər nıbome ıştı tono” 
(Məz.5:4).

Bə əğılon: 1. Ki əmr kardışe bə Nuhi qəmi bıdutı? 
2. Həni ki hestbe qəmiədə ğərəyz Nuhi iyən çəy xıyzoni? 
3. Xıdo boçi ofəyəşe haftranqə?

BABİLİ ĞULLƏ 
Mıxtəlifə zıvonon çoknə bə əməl oməyn sıftədə

Ənəhoy dənıvarde ki, Nuhi zoon yodədə bə xatirə oqarde çe Xıdo 
vığandə yolə ovbarz. Çəvon xıyzonon yol beydəbin iyən dınyoədə 

bıə insonon heyve bin. Əmma şe-şe ijən bevəc be çəvon dıli fikron. 
Şərğo omə səyohət kardə odəmon rast oməyn bə qıləy pani. Bə vaxti 

həmə odəmon eyni zıvonədə qəp jəydəbin. Əvon votışone bə iyəndı: 
«Boən kərpuc bıbırnəmon iyən çok-çoki bıpatəmon ın kərpucon. Çəyo 
bıdutəmon boştə dıjdə şəhər iyən səş bə osmonon rəsə ğullə, nom 
bekəmon. Həni pevılo məbəmon bə zəmini dimi». 

Əvon dəmandin bo şəhəri iyən ğullə dute. İntasi Rəbb bıçımi vindeyro 
eşe saru osmonono iyən ım hiç xoş noməy bə Rəbbi. 

Xıdo jıqo kardışe ki, insonon dəmandin curbıcurə zıvononədə bo 
qəp jəy. Bənnon nızınəşone şəhəri iyən ğullə dute sə karde, çumçıko 
əvon həni dərəseydənıbin bə iyəndı votəyon. Nimədə mande çəvon ko 
iyən dəmandin bo pevılo be bə co-co zəminon. In nimədə mandə şəhəri 
nom mande Babil. In sıxani məno “bəyəndı jəy”e. Həmonə vaxtiku jıqoşə 
zəminisə bıə insonon bə qorış bino kardışone co-co zıvononədə bo qəp jəy. 

Şe-şe insonon dəmandin bə taxtə iyən sığə bıton səjdə karde iyən 
bəvon dıvo karde, həmən vey odəmon kardışone jıqo. Əvon jıqo 
fameydəbin ki, in taxtə iyən sığə bıton xıdoonin, bəməsen çəvon dıvon 
iyən koməq bəkarden bəvon. Im insonon vanq nıkardışone həğiğiyə Xıdo 
iyən nıznəşone Çəy irodə. De jıqoy əvon vey bevəcə koon kardeydəbin. 

Əmma Rəbbə Xıdo vindışe Ur şəhəriədə jiyə qıləy salehə odəm. 
“İbram” nomədə bıə im merd diyə kardeydənibe bəştə ətrofədə jiyə şərə 
odəmon. Əv hejo dıvo kardeydəbe bə Rəbbi iyən hejo bə vırə rosneydəbe 
Çəy irodə. Rəbbi votışe: “İbram bəşt, bışi cıvırəo. Tərq bıkə ıştə pıə kəy 
iyən bışi Bəçımı nişo kardə vırə. Bətı bərəkət bədom iyən tıni xəy-dıvo 
səvon bəkam bo co odəmon». İbram dənırəsəy bımi, əmma quş doşe bə 
Xıdo sıxani. 

Ofəyemon 11; 12:1-3 

Babil şəhri iyən ğullə.

Bə valideynon: “Əy ğudrətinə koonış karde deştə dasti, pərən-pərən 
eğandışe ıştə dılonədə ğuddə kardəkəson” (Lukə 1:51). 

Bə əğılon: 1. Çe odəmon Babil şəhri iyən ğullə dute məğbul be bə Xıdo? 
2. Xıdo çiç kardışe deyəvon ğullə dute ohaşteyro? 
3. Xıdo çiç əmr kardışe bə İbrami?

İBRAM İYƏN LUT
Sodomi məhv be

İbrami peqətışe ıştə jen Səray, çodıon, pəs-bızon, mol-məlon, ğolamon 
beşe, şe Ur şəhrədə bıə kəo. Çəy boəzo Lutən deştə çodıon iyən həyvonon 
bə ico şe deəy. Əvon ovaştin ruon iyən bandon, mılxəs oməyn rəsəyn bə 
Kənan zəmini. Xıdo in zəmini barədə votəşbe bə İbrami. 

Əvon ejəşone ıştə çıdon iyən dəmandin əyo bo jiye. Haruj qələvonon 
bardeydəbin mol-məlon bo çarde, əmma ənəhoy dənıkəşe ki, ışkil beşe. 
Vırə tanqiji kardışe bo həmə həyvonon. İbram iyən Lut məcbur bin ki, 
esiyın iyəndıku. 

İbrami votışe bə Luti: “Iştən bıvıjın şeydəş, yaən mandeydəş”. 
Lut edyəsey bə Sodom şəhri tərəf. Vindışe çəy ətrofədə bıə zəminonədə 

reçinə havzə çimənon iyən veyə ov heste. Əy vıjnişe lap çokə zəmin iyən 
kuç kardışe deştə hestı-ni bə Sodom. 

Mıddəti dəvarde. Rujon qıləyniədə seqılə merd oməy çe İbrami 
tono. Əvon votışone bə İbrami, Xıdo məhv bəkarde Sodomi bə əholi şərə 
koon qorənə. Im merdon Xıdo vığandə mələkonbin. Sodomi yolə qınon 
qıləyniyən, merdi de merdi, jeni de jeni kəxvanbeybe. Xıdo votəşbe iqılə 
merd de iqılə jeni kəxvand bıbu. Əmma Sodomi əholi məhəl noydənıbe 
bə Xıdo ğanuni. 

İbrami lovə kardışe bə Xıdo ki, rəhm bıkə bə Sodomi. Xıdo rozi be, 
qirəm da kəs salehə odəm bıbo Sodomədə bəvədə məhv nıbəka əvırəy. 
Əmma hiç da kəsiyən piyeydışnıbe Xıdo.

Mələkon bə Sodom omeyədə Lut nıştəbe şəhəri dərvozə vədə. Əy 
pişvoz kardışe ğonəğon iyən bardışe bəştə kə, oqətışe şanqo. Mələkon 
votışone bə Luti, Xıdo məhv bəkarde şəhəri. Maşkinəy rəbədə əvon 
votışone: “Rəyrə bıbi, peqət ıştə jeni iyən kinon beşi şəhəro bə kəno!”

Əvon rəyrə bekardışone Lut, çəy jen iyən kinon şəhəro iyən çəşnavi 
kardışone əvon ki, diyə nıkən bə dumo. 

Çəyo Xıdo ekardışe osmono otəşinə qoqurd, sutışe Sodom şəhri 
iyən çəy ətrofədə bıə zəminon. Luti jen penıtove, odyəsəy bə dumo iyən 
peqarde bə nemekə sun. 

Vey kədərinə ğəziyəy ım. Luti xudbinəti kardışe, vıjnişe ən çokə 
zəmin, nəticədə qin kardışe ıştə jen iyən kə. Xıdo piyeydəşe əmə diyəro 
bıbəmon şəriku. İqılə merdi de iqılə jeni kəxvand bey Çəy irodəye. Xıdo 
cəzo bədo bə nohəxə ko kardəkəson. Əmma bə Xıdo bənə İbrami itoət 
kardkəson bərəkət bəsten Xıdoku.

Ofəyemon 15:1-6; 21; 22 



15

Bəfomandə İbram bardeydə ıştə xıyzoni bə Kənan..

Bə valideynon: “Kəynə ki, sədo kardə be İbrahim, əy de imoni itoət 
kardışe, şe bəştə irs sənin bıə zəmin. Əv dəro qıniye bəştə şə 
vırə, zıneydənıbe əvırəy” (Bə İbr.11:8). 

Bə əğılon: 1. İbrami bə kon zəmin bardışe ıştə jen iyən Lut? 
2. Ki vıjnişe ən çokə zəmin? In zəmin koncobe? 
3. Xıdo boçi məhv kardışe Sodom? 

İBRAHIMI VARDƏ ĞIRBON 
Mehibbəti yolə ğırbonqo

Rəbb oməy İbrami tono votışe bəy: “In zəmini bədom bətı iyən bəştı 
nəsıli iyən hejo çəvon bəbe ın zəmin». İbrami soxtışe qıləy ğırbonqo 

iyən ğırbon vardışe bo Rəbbi, səjdə kardışe Bəy. 
Co qıləy vaxti Xıdo votışe bə İbrami: “Aşmarde bəzıneş astovon? 

Iştə nəsliyən jıqo nibəzıneş aşmarde». Diyə məkə ki İbrami hələ nıbeşe 
fərzənd, bovə kardışe ki, Xıdo bədo bəy veyə nəsıl. Peşo Xıdo dəqiş kardışe 
İbrami nom, İbrahim nom doşe bəy. In nomi məno “lap vey”votəye. Xıdo 
vəd kardəşbe ki, bədo bə İbrahimi iyən bəçəy jeni Sarə fərzənd, xəlğ iyən 
zəmin. İbrahimiyən vəd kardəşbe ki bəfomand bəbe bə Xıdo iyən xıdmət 
bekarde Bəy. 

Ruji seqılə ğəribə merd oməyn nez bin bə İbrahimi çıdo qəvi. Bı vaxti 
İbrahimi hestışbe sa, Saraə isə nəve sin. Im merdon votışone bə İbrahimi 
Sarə bəzande bo əy qıləy zoə. Sarə ımi məseədə sırəy ıştən-bəştə: “Bı 
piyəjenə holədə çoknə çımı əğıl be bəzıne?” 

Əmma Xıdo mələkon bıə im merdon votışone: “Bo Rəbbi heste məqəm 
qıləy çətinə ko?” 

Mılxəs, moəku be bə İbrahimi iyən Sarə vəd kardə bıə zoə. Bə Xıdo 
sıxani qorənə İsağ noşone əğıli nom. Əvon vey şobin bı qədə zoə qorənə. 

Xəyli vaxt dəvarde bəpeştə, ruji Xıdo votışe bə İbrahimi: “Esət peqət 
ıştə azizqıromiyə, iqləliyə zoə iyən bışi bətı nişo kardə bıə band. Edaşt əy 
sutniyə ğırboni ğəzinə əyo”. 

Xıdo əmr İbrahimi dıli bıdojnoən, əv dərhol tabe be bımi. İbrahimi 
peqətışe ıştə zoə İsağ, dıqlə ğolam iyən hə, dəro qıniye bə şimoli tərəf. 

Seminə ruji İbrahim iyən cıvonə İsağ oməyn peşin bə band. İbrahimi 
soxtışe əyo ğırbonqo. Eçınişe ezımon reçbəreç ğırbonqosə, çəyo dəbastışe 
ıştə zoə İsaği kəş-poçə, olxortınişe əv ezımon səpe. Çəyoən rost kardışe 
kort boştə zoə qıy obıriye. 

Bı ləzədə Rəbbi mələki sədo oməy: “İbrahim, ziyon məjən bəştə zoə 
İsaği! Esə zınəme ki, veyı piyeydə Xıdo ıştə zoəsən”. Osmono omə ın 
kəlimon çanə şo kardışone İbrahim iyən rohati oməy bəy!

Çəyo İbrahim odyəsey, vindışe qıləy ğoç ıştə şoxono pepuşiyə bə 
kımotı. İbrahimi şukur kardışe bə Xıdo iyən peqətışe ın ğoç ğırbon vardışe 
əv bo Xıdo ıştə zoə əvəzi. 

Ofəyemon 15:1-6; 21; 22 

İbrahim şukur kardeydə bə Xıdo, çumçıko əv həni məcbur ni ki, ıştə zoə ğırbon 
biyə..

Bə valideynon: “Bəmı loyiğ ni ıştə zoə yaən kinə Çımısə vey piyəkəs” 
(Mat.10:37b). 

Bə əğılon: 1. İbrahimi nomi məno çiçe? 
2. İsağ moəku beədə İbrahim çan sinədəbe? 
3. Şımə fikro, Xıdo boçi İbrahimiki piyəşe ğırbon biyə ıştə zoə?

YAĞUB XƏY-DIVO SƏYDƏ
Esav həvateydə ıştə iminə zoəti həxi 

İbrahim marde bəpeştə Xıdo vey xəymandəti kardeydəbe bə İsaği iyən 
bərəkət doşe bəy. İntasi İsaği jeni Rivqə çordə sor nıbeşe əğıl. İsaği 

dılisıxto dıvo kardışe bo əğıli, Xıdoən cəvob doşe bəçəy dıvo. 
Ənəhoy dənıvarde ki, bə dınyo oməyn İsaği iyən Rivqə ikizə zoon: Esav 

iyən Yağub. Esav perəsey, be qıləy çokə neçiyəvon . Əv zuninə odəmbe 
iyən muyninbe çəy andom. Yağub esə boy həlim iyən ağılmandbe. Əv 
kədə əmandi iyən çəş əkəy ıştə pıə qələ. 

İsaği vey piyeydəşbe Esav Yağubisən, çumçıko Esavi vardə marali 
qujd bəy xoş omeydəbe. Rivqa isə vey piyeydəşbe Yağub. 

Bə dovrədə çe har ailə iminə zoə hestışbe “iminə zoəti” həx. Im həx 
həmonə əğıli baş kardeydəbe çəmandə əğılonsə iyən əv səydəbe xısusiyə 
xəy-dıvo. Əve de Yağubi mığoyisədə yolə boə Esavi hestışbe “iminə zoəti” 
həx. Bı qorışən İsaği mılki veyni ərəsi bə Esavi. 

Ruji Esav vəşi iyən sıstə holədə oqarde kəfşəno. Əy piyəşe Yağubiku 
çəy patə xorəko i ğab. Yağubi cəvob doşe: “Iştə “iminə zoəti” həxi bəhvatoş 
bəmı, bədom bətı xorək”. 

Esavi votışe: “Bəçımı çiçi lozime “iminə zoəti” həx? Az vəşiku 
mardeydəm”. 

De jıqoy, əy həvatışe bəYağubi ıştə “iminə zoəti” həx bə i ğab xorək. 
İsağ həni piyəmerd be, çəşonış çok vindeydənıbe. Ruji əy votışe bə 

Esavi: “Beşi bə kəfşən, qıləy məral neçi bıkə biyə. Bəçımı xoş omə xorəki 
bomı bıpat biyə. Az bahardem əy, çəyo xəy-dıvo bədom bətı”. 

Rivqə quş doydəbe bımi iyən əy piyeydəşbe ki, Yağub bıstənı xəy-
dıvo! Əy Esavi olatonış tankarde bə Yağubi tan, dəbastışe bəçəy daston 
iyən qiy bızə pust ki, İsağ əy Esav bızını. Çəyo əy doşe patə xorək bə 
Yağubi,vığandışe əv bə İsaği çıdo. İsaği hardışe əv, doşe xəy-dıvo Esavi 
vırədə bə Yağubi. 

Çe Rivqə hilə sə qətışe.

Ofəyemon 25:11-34; 26; 27:1-29 

Rivqə iyən Yağub bə dast dənoydən İsaği. 

Bə valideynon: “De imoni vositə, İsaği xəy-dıvo doşe bə Yağubi iyən Esavi 
de vəomə hodison əloğəyn” (Bə İbr.11:20). 

Bə əğılon: 1. Rivqə ıştə ikizə əğılon kom qıləyniş həniyən vey piyeydəşbe? 
2. Esavi çiçış həvate bə i ğab xorək? 
3. Rivqə iyən Yağubi çoknə bə dast dənoşone İsağ?

YAĞUB VİTEYDƏ KƏO
Xıdo hanədə dılvandi doydə bəy

Kəynə ki Esavi zınəşe qin kardəşe ıştə xəy-dıvo, vey ğəzəbin be. 
Əy votışe: “Çımı pıə bəmarde bı nezoni, bəvədə az bəkıştem 

Yağubi”. 
Rivqə ımi məseədə votışe bə Yağubi: “Çanə di ni, beşi bışi kəo, diyəro 

bıbi Esavi çəşonku. Qirəm nıvindo həni tıni, yodo bebəkarde ıştə ğəzəbi”. 
Yağub beşe şe kəo iyən səyohət kardışe bə zəmin Xaran xəyli mıddət. 

Ruji həşi nışteədə əv məcbur be ki, bımandı bo şəvi dəvoniye. Əy noşe 
i-dıqlə sığ balışi ğəzinə ıştə səy jiyədə, olxarte piyəşe bıhıtı. Həmonə şəvi 
əy vindışe qıləy vey xosə han. Vindışe zəminiku detosə osmoni rost bıə 
poplınqə, mələkonən eşeydən-peşeydən. Əy vindışe poplinqə sədə mandə 
Rəbbə Xıdo. Rəbbi votışe bə Yağubi: “Iştı bəbe esət ıştı çəy səpe mandə 
zəmin, ıştı bəpeştən ın zəmin bərəse bəştı fərzəndon.Tıni çəş bəkam iyən 
bəvam tıni ijənən bı zəmin”. 

Maştəvo Yağub əşte votışe: “Rəbb iyoy, az esə boy zıneydənıbim ımi! 
Az fameydəbim ki coylinəm. Ivrə çe Xıdo kəy; çe osmonon bəy ıvrə”. 
Yağubi dəçınişe balışi əvəzi ıştə səy jiyədə noə sığon suni ğəzinə. Əy şukur 
kardışe, ekardışe əyo ətırinə ruyən edaşt vardışe bə Xıdo. 

Çəyo Yağubi səyohət kardışe bə Xaran, şe şəhəri neziyədə bıə çoli 
tono. Mande əyo çəş kardeədə vindışe ıştə day kinə Rəhilə. Əv vey şo be, 
hətto şoy-voyku bəməy. 

Yağub Rəhilə vındencə piyəşe əv. Yağubi piyeydəşbe kəxvand bıbu 
deəy. 

Ofəyemon 27:30-46; 28; 29:1-14 

Yağub hanədə vindeydə mələkon iyən Rəbbə Xıdo. 
Bə valideynon: “Rəbbi mələk mıdofiə bəkarde Rəbbiku tarsəkəson, ğələbə 

bədo bəvon” (Məz.34:7). 
Bə əğılon: 1. Yağub boçi şe kəo? 

2. Yağubi hanədə de poplinqə bə osmonon peşı-evo kardəkəs 
kibe? 

3. Poplinqon sədə ki mandəbe? 
4. Yağubi çiç noşe balışi əvəzi?

YAĞUB DƏÇIKEYDƏ DE MƏLƏKİ
Lap vey dəkəşə dərs 

Yağub Xaranədə beədə piyeydəşbe kəxvand bıbu de Lavani kinə Rəhilə. 
Yağubi votışe bə Lavani: “Rəhilə bıdoş bəmı, haft sor ko bəkam botı». 

Lavan rozi be. 
Vəyə ruji vardışone vəyu bo Yağubi. Bə həmonə xəlği adəti qorənə, de 

ğalinə şoli edoydəbin vəyu dimi ki, hiç kəs nıvindı əy. Əvon kəxvand bin, 
əmma Yağub rost kardeədə vəyu urtuqi vindışe ki ım çəy piyə Rəhilə ni. 
Im Rəhilə yolə hovə Leyabe, Yağubi hiç piyeydəşnıbe əv! 

Bə dast dənoəşonbe Yağub, əve vey kədərin be əv, diyə məkə ki, 
vəxtikən əy ıştənən kardəşbe bımi oxşərə ko, bə dast dənoəşbe ıştə pıə. 
İntasi Lavani votışe: “Çəmə məmləkətədə rukə kinə bə şu doydənin yolisə 
bənav. Haft sorən ko bıkoş, Rəhilən bədom bətı”. Yağub rozi be, peşo 
Rəhilən be çəy jen. 

Vist sor bəştə day xıdmət karde bəpeştə Yağubi qırdə kardışe ıştə 
xıyzon iyən həmə mılk beşe Xarano. Dəro qıniye bə Kənanə zəmin. Roədə 
beəsə rəsəy bəy qıləy qonə xəbə. Əy məsəşe ki, çəy boə Esavi peqətəşe 
çosa nəfər omeydə. Bə Yağubi yod dəşe ki, Esavi piyeydəşe bıkıştı əy. 

Həmonə şəvi Yağubi ovoştınişe ıştə xıyzon qədə ruy bə tərəf, ıştən isə 
mande bə dumo bo dıvo karde. Yağub coylinə beədə, bəne ikəsi qətəşe əv. 
Yağub tosə maştə dəçıkəy de ım merdi. 

Im merd çe Xıdo mələkbe. Əy xəy-dıvo doşe bə Yağubi iyən dəqiş 
kardışe çəy nom, noşe İsrail. 

İsraili vindemon kardışe de Esavi, aşti bin əvon. 

Ofəyemon 29:15-35; 30; 31; 32; 33:1-16 

Yağub dəçıkeydə de mələki iyən səydə çe Xıdo xəy-dıvo. 

Bə valideyn: “Rəbbi nəzəron çe salehon səpeye, quşonış oje bəçəvon 
fəryodon” (Məz.34:15). 

Bə əğılon: 1. Lavani çoknə bə dast dənoşe Yağub? 
2. Yağub deki dəçıkəy? 
3. Yağubi nom dəqiş kardə beədə kom nom səşe əy?

KƏLOMİ ROSNİYƏ XISUSİYƏ HANON 
Yusifi boon həvatışone Yusif

Yağub oqarde bəpeştə bə Kənanə zəmin, moəku be çəy rukə zoə 
Binyamin. Yağubi hestışbe donzə qılə zoə. Yağubi vey piyeydəşbe 

Yusif ıştə zoon həmməysən. Bə qorənə ki, Rəhilə zandəşbe Yusif boəy 
çəy piyəmerdəti vaxti. Yusif, həmçinin, çok, ağılmand iyən şoyə zoəbe. 
Yağubi nişo kardışe ıştə mehibbət doşe dute bo Yusifi xısusiyə xələt. Im 
xoş noməy bə yolə boon. 

Ruji Yusifi votışe: “Az vindəme qıləy han, quş bıdən. Bənem əmə 
həmməy məzədə darz dəbasteydəmon. Berdəmədə çımı darz rost be, 
şımə darzon esə boy səjdə kardeydən bəçımı darzi». 

Çəy boon de iddo cəvob doşone bəy: “Fameydəş ki, hıkmronəti bəkaş 
çəmə səpe? Vote piyeydə, əmə səjdə bəkamon bətı?” 

İ-dı ruji bədiqə Yusifi votışe: “İjən vindıme han. Bı səfə bənem ki, həşi, 
ovşum iyən yonzə qılə astovə omən səjdə kardeydən çımı vədə». 

Bəvədə Yusifi boon həniyən vey nifrət kardışone bəy. Əvon tıvox 
qəp jəydənıbin de Yusifi həni. Əmma Yusifi pıə vey dığət doydəbe bəçəy 
sıxanon. 

İ kərə Yusifi boon kəyku diyəroə vırədə çovneydəbin ıştə qəlon. 
Yağubi xahiş kardışe Yusifiku ki, bışu peqını bəştə boon. 

Yusifi boon vindeədə ki, Yusif omeydə, votışone bə iyəndı: “İmeha, 
omeydə han vindəkəs. Boən bıkıştəmon əy”. Əmma Ruveni bəboliş oməy 
bo Yusifi, nahaştışe bəvon bıkıştın əy. Kışte əvəzi əvon şodoşone Yusif bə 
neziyədə bıə çol. Ruveni piyeydəşbe peşo oqordonı Yusifi bəştə pıə. 

Əvon hozı beydəbin ki , nəfo bəhən, berdəmədə vindışone Midiyə 
tociron dəvardeydən de roy. Boon bə ğəror oməyn ki, Yusifi bə vist nığə 
pul bəhvatın bəvon. Tociron bardışone Yusif bə Misir. Əv vey ğəmqinbe. 

Boon isə peşo obırnişone qıləy bız, eqətışone Yusifi ranqinə xələt bəçəy 
xun. Çəvon pıə Yağub vindeədə xuninə xələti faməşe ki, əşivoə həyvonon 
pıtı-poə kardəşone Yusif. Əv bəməy boYusifi. 

Ofəyemon 37 

Yusif həvatə bəydə bə vist nığə pul.

Bə valideynon: “Çumçıko konco hestebo pəxeləti iyən xudbinə ehtiros, 
heste əyo har curə javə ko iyən hərkihərkiyəti” (Yağ.3:16). 

Bə əğılon: 1. Ki hestışbe ranqrisinə xələt? 
2. Yusifi boon boçi nifrət kardeydəbin bəy? 
3. Əvon çiç kardışone bə Yusifi?

YUSİF HANƏPARÇİN KARDEYDƏ 
FİRONİ HANİ

Zindono bə səray 

Dı-se ruji bədiqə vardışone Yusif bə Misir. Yusif hut bıəbe yolə Nilə ruy 
iyən şəhronədə veyə odəmon vindeədə. 

Tociron həvatışone Yusif bənə ğuli bə Misiri fironi səkkə Potifari. Yusif 
qıləy cıvonə, zırəkə iyən vey xosə zobe. Vey dənıvarde ki, çəy əğə Potifari 
təyin kardışe əv ıştə kəy nızul. 

Sıftə Potifari jen dusti ğəzinə nez be bə Yusifi. Əmma peşo Yusifi 
nıkardışe jeni piyə bevəcə ko, əve jen deşmen be deəy. Əv ğəsto taxsırkor 
bekardeydəbe Yusifi vey koonədə. Potifari bovə kardışe bəştə jeni sıxanon, 
dəğandışe Yusif bə toykiyə zindon. 

Yusif bovə kardeydəbe bə Xıdo. Yusif zindonədən vey şoyə, mıloyimə 
iyən loziminə odəmbe. Ənəhoy dənıvarde ki, bəçəy bəfomandəti iyən 
rostiyəti qorənə zindoni rəisi təyin kardışe əv məhbuson səpe sərnızul. 

İ kərə fironi vindışe əy vey norohat kardə qıləy han. Bəvədə Yusifii 
hestışbe si sin. Çəy xıdmətəvonon qıləyni qəp jəşe bəy Yusifi barədə. 

Fironi dərhol doşe sədo karde Yusif ıştə tono, votışe: “Az məsəme ki, tı 
hanəparçin karde zıneydəş». 

Yusifi cəvob doşe: “Az ıştən hani parçin karde əzınim, əncəx Xıdo xəyə 
cəvob bədo bə fironi”. 

Fironi votışe ki, bənem hanədə haft qılə reçinə iyən kokə zandəqo beşe 
ruyo. Çəyo beşe haft qılə lodə iyən çırkinə zandəqo. In lodə zandəqon 
hardışone kokə zandəqon, əmma ijən mandin lod, çırkinə holədə. 

Çəyo Yusifi votışe bə fironi: “Jıqoy hani məno: haft sor bolə sor bəbe, 
çəyo isə haft sor vəşyəni bəbe. Firon bı bolə haft sori mıddətədə veyə 
məhsul qırdə karde qorənə təyin kardənine qıləy arifə iyən mudrikə yol 
bə məmləkəti”. 

Fironi dərhol təyin kardışe Yusif Misirədə dıminə ğudrətinə yol. Xıdo 
yodo benıkardışe ıştə dust Yusif. 

Ofəyemon 39-41 

Yusif hanəparçin kardeydə fironi hani, izzət doydə bə Xıdo.

Bə valideynon: “Çı baxtəvəre Rəbbiku tarsəkəs, Deçəy roon şə inson!” 
(Məz.128:1). 

Bə əğılon: 1. Odəmon boçi piyeydəşonbe Yusif? 
2. Ki votışe bə Yusifi fironi vində hanon məno? 
3. Fironi çiç mıkofot doşe bə Yusifi?

YUSIFI BOON OMEYDƏN BƏ MISIR 
Çəy vində hanon beşeydən 

Yusif yol təyin kardə be bə həmə zəmin Misiri; əv de bəfomandəti iyən 
çok bə vırə rosneydəbe ıştə vəzifə. Rəyrə dəvarde haft qılə bolə sor. 

Çəyo vəşyəni eqıniye. Yusifi ailə jiyə zəmin Kənanədən taxıl kambe. Çəy 
pıə Yağubi məsəşe Misirədə taxıl heste, əve vığandışe Yusifi boon bo taxıl 
hıriye bə Misir. 

Boon oməyn bə Misir, bə Yusifi nav, əmma nıznəşone əv. Yusif isə 
zınəşe əvon. Kəynə ki boon səjdə kardışone çəy navədə tosə zəmini, Yusifi 
hanon dəşin bəçəy yod. Yusifi bənə qıləy açinə odəmi rəftor kardışe deştə 
boon, piyeydəşbe bızını hələn xudbin iyən ğəddorinbu əvon. De jıqoy, 
Yusifi dəğandışe əvon se ruj bə zindon iyən taxsırkor bekardışe əvon 
casusətiədə. Çımi bəpeştə əy oqətışe Simeon zindonədə, əmandəyon esə 
boy şin bə kə. Yusifi əmr kardışe bəvon, ehanə bə dumo oqardeədə rukə 
boə Binyamini nıvon deştə, əvon ıştənən nıvon həni.

Ənəhoy dənıvarde ki, taxıl sə be iyən boon məcbur bin ijənən bışun 
bə Misir. Bı səfə əvon peqətışone Binyaminən deştə. İjənən həmə boon 
oməyn, səjdə kardışone bə Yusifi. 

Nəfo hozı kardə be bəvon iyən Yusifi doşe nıştə vırə noy bo əvon. Əy 
yoliku bə ruk doşe dəçıniye nıştə vırə. Boon hədəyon mandin. Im açinə 
podşo çıkonco zıneydəbe ımoni həmməy? 

Bəvədə Yusifi dıl anə pur be ki, həni nıznəşe oqəte ıştə çəşə arson. Əv 
ğırvəğ şe bəştə otağ bo bəme. 

Həni ıştə boon rostiyəti dəvinə karde bədiqə Yusifi zınəşe əvon həni 
ğəddor iyən xudbin nin. Bekardışe ıştə ğolamon kəo. Yusif bəməy iyən 
votışe: “Az şımə bə Misir həvatə boə Yusifim!” Yusifi maçə kardışe bəştə 
boon de mehibbətə iyən şoy-voyə çəşə arson. 

Yusifi dəro kardışe ıştə boon bə kə de ərəbon iyən xəyli taxıli. Əy 
asbardışe bəvon çəy pıə Yağubi iyən çəy həmə xıyzoni bıyən bə Misir bo 
jiye. 

Ofəyemon 42-46 

Yusif nişo kardeydə ıştəni bəştə boon.

Bə valideynon: “Çımı əmr jıqoy: Az şıməni piye ğəzinə şımənən bıpiyənən 
iyəndı” (Yəh.15:12). 

Bə əğılon: 1. Yusifi vində hanon rost beşinbu? 
2. Yusif boçi deştə boon anə sərtbe? 
3. Yusifi hələn piyeydəşbe ıştə boon, oxo əvon vey ğəddorəti 

kardəşonbe bəy?

MUSA NİLƏ RUƏDƏ
Leğcoədə səvəx 

Yusifi səğətiədə Misirıjon çokə rəftor kardeydəbin de İsrail xəlği. Yusifi 
marde bəpeştə bə Misir omə tojə fironi nıpiyəşe İsrailıjon. 
Im fironi votışe: “Boən ciddi hıkm bıkəmon bə İsraiıjon iyən vey ko 

bıdəmon kare bəvon”. Əv tarseydəbe çe İsrailıjon vey ğudrətin beyku, 
əve norohatbe. Əy əmr kardışe ki, kıştə bıbu çe İsrailıjon zoə korpə əğılon 
həmməy. Bı dəhşətinə vaxtədə qıləy İsrailıjə ailədə moəku be qıləy reçinə 
zoə. Çəy moə i mıddət nijo kardışe əv, əmma peşo məcbur be ki, co curə 
planon bıkəşı boştə bı reçinə zoə. Əv çı curə bıkə ki, ıştə korpə peroxnı 
misirıjon çanqo? Həlbəttə ki, Xıdo ro nişo kardışe bəy. 

Əy omunişe qıləy qədə səvəx ruy kənoədə beşə leğono. Çok-çoki ğıy 
jəşe bəy ki, enışu ovədə. Çəyo noşe ıştə korpə bı səvəxi dılə, eğandışe 
səvəx kımoton arədə bə ov. Əy həmçinin vığandışe ıştə donzə sinədə bıə 
kinə Məryəm ki, bımandı neziyədə, çəş bıkə əy. 

Hejo bı vaxti fironi kinə iyən çəy kənizon oməyn bə ru bo dənışte, əvon 
vindışone ın səvəx. Fironi kinə vığandışe ıştə kənizon bəçəy varde qorənə. 
Əvon səvəxi okardeədə korpə dəmande bəme. “Im İsrailıjə korpəye”, 
votışe fironi kinə. Əy dərhol piyəşe ım korpə. Çəyo qədə Məryəmi vindışe 
ım nez oməy, votışe icozə bıdən, bışum qıləy Yəhudiyə jen sədo bıkəm, 
bıdə bıdovnı əğıli. Məryəm vite boştə moə sədo karde. Məryəmi moə 
oməy, fironi kinə votışe: “Peqət ım korpə, bıdovın, bı qorənə bətı pul 
bədom”. De jıqoy, moə de yolə şoy-voy vardışe ıştə korpə ijənən bəştə kə. 
Əğıl perəsəy, moə omutışe bəy Rəbbi həmə roon.

Çəyo vardışe əv fironi kinə tono bə səray. Fironi kinə nom noşe bəy 
Musa. 

 
Beşe 1; 2:1-10 

Fironi kinə vindışe səvəxədə korpə Musa.

Bə valideynon: “Musa yol be bəpeştə de imoni vositə imtıno kardışe çe 
fironi kinə fərzənd beyku. De Xıdo xəlği ivırədə əzob kəşeyış 
baş zınəy, qınoku mıvəğətu zovq səysən” (Bə İbr.11:24-25). 

Bə əğılon: 1. Bə səvəx noə bıə korpə nom çiçbe? 
2. Çəy moə boçi noşe əv bə səvəx? 
3. Ki pəydo kardışe qədə korpə əğıl?

SUTƏ KUL 
Daştədə sədo 

Musa Misirıjon dılədə perəsəy iyən omutışe çəvonku mudrikəti. İntasi 
əy hələn dılisıxto piyeydəşbe ıştə kosibə, nifrətinə ğul bıə xəlğ. Əvon 

ibodət kardeydəbin bə Rəbbə Xıdo, Misirıjon isə bə bıton iyən həyvonon. 
Musa məsəşe çe Xıdo bə İsrailıjon koməq karde barədə hele. Misiri 

podşo firon ğəzəbin be kəynə ki, məsəşe çəyku, ozod bıkə İsrail xəlği ğulə 
əsorətiku votə sıxanon. Bəvədə fironi piyəşe bıkıştı əy, Musa vite bə co 
məmləkət. Dəmande əyo qələvonəti karde. 

Ruji Musa vindışe qıləy ğəribə mənzərə. Qıləy kul suteydəbe bandi 
kəmədə. Çanə bısutoən, orəxeydənıbe. 

Musa nez omeədə bə kuli Rəbbi mələk çiyəy otəşi dılədə. Məse be 
qıləy sədo: “Musa, nez məvo; evat ıştə şımon, çumçıko tı Mığəddəsə 
zəminisə mandəş”. 

Çəyo Xıdo votışe bə Musa: “Boy Az tıni bıvığandım fironi tono iyən tı 
bebəkardeş çımı xəlği Misiro”. 

Musa cəvob doşe: “Odəmon bıparson çımıku ‘Im Xıdo kiye? Çəy nom 
çiçe?’ çı cəvob bıdəm bəvon?” 

Xıdo cəvob doşe bə Musa: “Bəvon bıvot ki, Hest Bıə, əbədi Jiyə Xıdo 
vığandışe mı”. 

Əmma Musa piyəşe bıvindı qıləy xısusiyə əlomət. De jıqoy, Xıdo 
kardışe dıqlə mecuzə. 

İminəni, Xıdo votışe bə Musa, şodə ıştə ləvo bə zəmin. Musa itoət 
kardeədə ləvo peqarde bə mor. Çəyo Xıdo cuzamin kardışe Musa dast. 
Çımi bəpeştə Rəbbi ijənən peqordınişe mor bə ləvo iyən xəş kardışe çəy 
cuzaminə dast. 

Musa ijənən piyeydəşnıbe bışu, çumçıko norohatbe ki, kifoyət 
ğədərədə çok qəp jəy zıneydəni. Xıdo cəvob doşe bəy: “Az nim bəqəm bə 
insoni zıvon doə Xıdo? Çiç vote lozim bıbo, obəmutem bəti”. Musa ijənən 
əmin nıbe. Çəyo Xıdo votışe ki, bıdə ıştı boə Harun qəp bıjənı ıştı vırədə. 
Mılxəs, Musa tabe be bə Xıdo sıxani. 

Xıdo vığandışe Harun vindemon bıkə de Musa iyən əvon ivırədə dəro 
qınin bə Misir. 

Əvon qırdə kardışone İsraili yolon bə ivırə iyən qəp jəşone bəvon 
Rəbbi votəyon. 

Beşe 2:11-25; 3; 4 

Xıdo sutə kuli dıləo qəp jəydə de Musa.
Bə valideynon: «Tı məvot “az cıvonim”. Az tıni çiki tono bıvığandom, 

bəşeş, bətı çiç əmr bıkom, bəvoteş. Mətars odəmonku, 
çumçıko Az tıni peroxniye qorənə detı bəbem” Rəbb jıqo 
bəyon kardeydə» (Yer.1:7b-8). 

Bə əğılon: 1. Musa bə sutə kuli nez omeədə Xıdo çiç votışe bəy? 
2. Xıdo boçi piyəşe Musa ijənən oqardı bə Misir? 
3. Kon mecuzə be de Musa ləvo?

MUSA İYƏN HARUN QƏP JƏYDƏN DE 
FİRONİ

İyən insoni arədə bıə canq

Musa iyən Harun de İsraili yolon qəp jəy bəpeştə şin Misiri podşo 
fironi tono. Əvon votışone: “Çəmə əğə, İsraili Xıdo Rəbb sədo 

kardeydə əməni ibodət bıkəmon Bəy. Imi bo karde qorənə əmə iyən çəmə 
xəlğ həmməyəvo şəninimon bə səhro se rujnə səfər”. 

Firon vey ğəzəbnok be. Əy votışe: “Musa iyən Harun, boçi 
esındıneydəşon odəmon koyku, çiç kardeydəşon! Oqardən bəştə ko, 
məqınən bə xəlği. Az zıneydəm boçi İsrailıjon qəp jəydən bə səhro şe 
barədə. Əvon koyku viteydən, əve az həniyən vey ko bədom bəvon”. 

Bə vaxti İsrailıjon kərpucə binon duteydəbin bo Misiri hıkmdoron. 
Əvon umjən kardeydəbin qıli de sımə, ıştən bırneydəbin kərpucon. Tosə 
bə vaxti Misirıjon doydəbin sımə bəvon bo kərpic bırniye. Esə həni fironi 
votışe: “Bıdə əvon anə sıftənə ğədərədə kərpuc bıbırnın, əmma mədən 
bəvon sımə”. Həlbətən, ımi qırd çətin kardışe İsrailıjon qonə ko. Əvon 
çıkonco qırdə bıkən, biyən anə sımə, həmən bıbırnın sıftənə ğədərədə 
kərpuci? 

İsrailıjon ğəzəbin bin bə Musa iyən Haruni. Əvon votışone: “Əmə jıqo 
zınəmone ki, ozod bəkardeşon əməni, esət həniyən ziyod be çəmə əzob!”. 

Musa vanq kardışe Rəbb iyən Rəbbi votışe Bəy: “Bışən ijənən sıxan 
bıkən de fironi, nişo bıkən bəy Çımı bəşmə doə əloməton”. 

Firon sırəy: “Rəbb kiye? Boçi az tabe bıəninim bəçəy əmron?” 
Çəyo Haruni şodoşe ıştə ləvo bə zəmin iyən ləvo peqarde bə mor. 

Fironi sədo kardışe ıştə sehrbozon. Əvonən peqordınişone ıştə ləvon bə 
mor. Rəbbə Xıdo imkon doşe bəvonən bıkən ımi, əmma jıqo kardışe ki, 
mori şikilədə bıə Haruni ləvo ebardışe çəvon moron. Əmma ijənən, fironi 
icozə nıdoşe bə İsraili fərzəndon beşun bışun. 

Beşe 5-7:13 

Haruni ləvo peqardeydə bə mor iyən ebardeydə co moron.

Bə valideynon: “Zıneydəm ki, Rəbb diyə kardeydə bə məzlumon məhkəmə 
koy, həxin bekardeydə fəğıron” (Məz.140:12). 

Bə əğılon: 1. İsrailıjon çiç soxteydəbin de qıli? 
2. Boçi çəvon ko həniyən çətin be? 
3. Boçi Musa koməq piyəşe?



36

BƏ MİSİRIJON SƏ OMƏ BƏLOON
Misirədə bıə mecuzon 

Rəbbi votışe bə Musa: “Fironi dıl oqərdə bə sığ piyeydəşni bıməsı Çımı 
sədo. İzn nibədo bəçımı xəlği. Maştə bışi ruy tono, firon omeədə ıştə 

ləvo eku bə Misiri ovon”. 
Musa iyən Harun tabe bin bə Rəbbi. Kəynə ki Haruni ekuşe ıştə ləvo 

ovisə, ov peqarde bə xun. Ovədə bıə moyon mardin, loşə bu emande bə 
həmə zəmini. 

Haft ruji bədiqə Rəbbi bə dumo peqətışe xuni cəzo, əmma fironi 
nıpiyəşe tobə karde. Esənə səfə vəzəxon eqətışone həmə zəmin. Əvon 
pevaşteydəbin kəonədə iyən har vırədə. Əmma fironi dıl həniyən vey sığ 
beydəbe. 

Çəyo Haruni ekuşe ıştə ləvo xokisə iyən huni eqətışe har vırə. Huniyon 
eqətəşonbe odəmon iyən mol-məlon səpe. 

Çəyo Xıdo vığandışe aspəmuzon; aspəmuzon pur bin bə kəon iyən 
eqətışone zəmin. Əncəxən İsrailıjon jiyə vironədə nıbe nə huni nəən 
aspəmuz. 

Çəyo dəhşətinə noxəşi qətışe Misirədə bıə həmə həyvonon. Marde 
həzo-həzo asp, dəvə, pəs iyən neqo. Əncəxən İsrailıjon mol-məlonədə 
nıbe hiç qıləy bəlo iyən tələfat.

Çımi bəpeştə Musa iyən Haruni peqətışone kiyəvə xok, peşandışone 
əv bə həvo bənə avə. 

Dərhol lıkon beşin odəmonədə iyən həyvononəd. Çımi bəpeştə hələ 
hiç vinde nıbə yolə taxars voəy Misirədə. Musa iyən Haruni xəyli lovə 
kardışone bə fironi, əmma əy icozə nıdoşe ki, İsrailıjon bışun. 

Taxarsi bədiqə qıniye zumandə şərğə vavaz iyən əy vardışe xəyləki 
cırcırəmə. Cırcırəmon hardışone taxarsuku perəxə havzə çiyon. Mılxəs, 
toykiyə zılmot be har tərəf iyən se ruj dəvom kardışe jıqo. Misirıjon 
nıznəşone vinde nə həşi, nə ovşum, nəən astovon. 

Çəyo fironi jəşe zikə bə Musa sə: “Beşi bışi çımı çəşi vəyo, ikərən 
nıvindım tıni!” 

Musa cəvob doşe: “Iştı votey ğəzinə bəbe”. 

Beşe 7:14-25; 8; 9; 10 

Bəloon məhv kardeydən Misiri.

Bə valideynon: “Bə bevəcə koy rəyrə cəzo nidoədə, odəmon dılonən ciqə 
pəydo kardeydən bo bevəci karde” (Vaiz 8:11). 

Bə əğılon: 1. Misiri ovon bə çiçi peqardin? 
2. Çan ruj toyki be? 
3. Firon oxoyədə çiç əmr kardışe bə Musa?

PASXƏ
Mılxəs, ozodəti

İsrailıjon betəhlukə jiyeydəbin Xıdo ğəyğu jiyədə, Misirıjon esə boy 
bəlonku əzob kəşe-kəşe ğır beydəbin. Bı vaxti həni Misirıjon veyni 

tarseydəbin İsrailıjon Xıdoku iyən Çəy xıdmətəvon Musaku. 
Musa votışe bə xəlği: “Xıdo həniyən qıləy bəlo bəvığande bo 

Misirıjon çəy bəpeştə əvon ozod vabədon əməni. De ğaydə qırdə bıbən 
deştə xıyzonon iyən hozı bıbən Mşiro bo beşe. Şəvi nimədə Rəbbi mələk 
dəbəvarde çıvrəyo, çı zəmino iyən bəkışte har kədə bıə yolə zoə. Çımı 
bəşmə əmr kardəyon dəğiğ bə vırə bırosnon, ın bəlo nibəqıne bəşmə 
xıyzoni”. 

Əmr kardə be bə har xıyzoni obırnı qıləy və. Əvon dəsuyəninbin vəy 
xuni bəştə kəy dəşəcoy, kəybə çərçivə petonə hissə iyən yanon. Həmonə 
şəvi bıdə hiç kəs benışu ıştə kəo bə benton, çumçıko ım – Rəbbi Pasxəbe. 

Həmonə şəvi yolə bəmə-şivən məsə be Misiri zəmini har vırədə. Har 
kədə marde kəy yolə zoə. Misiri podşo fironiyən ıştə zoəş mardə vinde, bə 
sə dəşe ki, Xıdo das heste bımədə. Bə dəhşət oməyn ıştə kəonədə mardə 
əğılon vində həmə Misirıjon. 

Bı səfə fironi vığandışe qıləy daynə çe Musa tono, votışe: “Ğıvrəğ bıbi 
beşi çı zəmino. Peqətən ıştə həmə çiyon, oməqətən hiçiy. Bəştə Xıdo dıvo 
bıkən ki, rəhm bıkə bəmə”. 

Makinəy rəbədə İsrailıjon beşin Misiro. İsrailıjon çosa sorisə vey 
jiyəbin Misirədə. 

Rəbbə Xıdo şeydəbe xəlği navədə. Bəruj Əv şeydəbe çəvon navədə 
bənə dıjdə avə, bəşəv esə boy beydəbe otəş. Im bəruj bə xəlği ro nişo 
kardeydəbe. Bəşəv esə boy ruşnə kardeydəbe. 

Beşe 12-13 

Vəy xun mardeyku nığo kardeydə tabe bıəkəson.

Bə valideynon: “Çumçıko çəmə Pasxə və bıə Məsih ğırbon doə be” (Bə 
1Kor.5:7b). 

Bə əğılon: 1. İsrailıjon çiç dəsuyəninbin bə kəybon səpey iyən yanon? 
2. Əvon boçi kardışone ım? 
3. Bəşəv ki dəvardi çəyo?

SIƏ DIYO PEBIRİYƏ BE
Avə iyən otəşə sun rəhbərəti kardeydəbe bəvon

Avə iyən otəşə suni rəhbərəti jiyədə İsraili fərzəndon şin bə Sıə dıyo 
tərəf. İ-dı ruji bəpeştə əvon oməyn rəsəyn bə dıyokəno. Çəvon vədə 

dıyo, har dı tərəfoən barzə bandon hestbe. Əvon beşencən fironi piyəşe 
oqordını əvoni bə dumo. Əy qırdə kardışe ıştə ğoşun, ərəbon, aspon beşe 
çəvon dumoysə. Ənəhoy dənıkəşe ki, Misiri ğoşun oməy rəse bə İsraiıjon. 

İsrailıjon tarsiku bə larz dəşin, fəryod kəşe-kəşe votışone bə Musa: 
“Boçi tı varde əmə bı dəhşətinə vırə? Bo Misirıjon ğul be çok be, iyo 
səhroədə mardeysən!” 

Musa cıvob doşe bəvon: “Mətarsən , ğıvvəyn bıbən. Bəvindeşon 
Xıdo pebəroxne əməni. Rəbb canq bəka şımə əvəzi iyən şımə hiç vaxti 
nibəvindeşon Misirıjon”. 

Çəyo avə sun ovaşte bəçəvon peşt, mande Misirıjon iyən İsrailıjon 
arədə. Avə sun bo İsrailıjon de Rəbbi izzəti ruşnəbe, bo Misirıjon esə boy 
toyki iyən dəhşətinbe. 

Şəvi dırozi dıyoədə zumandə şərğə vavaz qıneydəbe. Nezbəruji dıjo 
ovon esiyəyn iyəndıku, obəy hışkinə ro dıyo miyonədə, har tərəfədə esə 
boy ovə divon hestbin. Avə sun şe çəvon navədə. İsrailıjon səğ-səlomət 
ovaştin dıyo, rəsəyn bə tərəfədə bıə səhro. 

Misirıjon eqınin deştə ərəbon iyən aspon çəvon dumo. Əmma Rəbbi 
bekardışe çəvon ərəbə çəxon, bə di dəğandışe əvon. 

İsrailıjon həmməy ovaştin dıyo. Çəyo Musa dıroz kardışe ıştə dast bə 
dıyo iyən ovə divon oməyn dəçıkəyn bə iyəndı. Fironi həmə ğoşun ğərğ 
be dıyoədə İsrailıjon çəşi vədə. 

Çəyo Musa nıvıştışe ğələbə mahne iyən odəmon həmə ivırədə 
handışone əv.

Beşe 14-15 

Xıdo ğəzəb ğır kardeydə Misiri ğoşuni.

Bə valideynon: “İsrailıjon de imoni vositə ovaştin Sıə dıyo hışkinə roy 
ğəzinə. Misirıjonən piyəşone bıkən jıqo, əmma təsəyn ovədə” 
(Bə İbr.11:29). 

Bə əğılon: 1. Odəmon çoknə zınəşone bə kovrə şe lozime? 
2. Ki bə hərəkət vardeydəbe avə suni? 
3. Çiç oməy bə fironi ğoşuni sə?

MƏLƏK CƏBRAYİL OMEYDƏ MƏRYƏMİ 
TONO 

Xıloskar moəku bəbe

Həniyən çiç bevəc be bəzıne, ıştəni yavə his kardə, hıte nızınə 
dırozə toykiyə şəvisə? Şəvi saaton vey qon şeydən. Oxoyədə şımə 

vindeydəşon rujiqəv oboni həşi ruşnə. Pərəndon bino kardən bo hande, 
jiqo bızın harçi ruşin beydə. 

İsa nıomə sıftənə dınyo vəzyətən oxşeydə bə toykiyə dırozə şəvi. 
İsraili peyğəmbəron nıvışteydəbin çe insonon zılmotədə jiye barədə. Çe 
Xıdo Zoə reçinə nuri ruşin kardışe ın toykiyə, qınoynə dınyo. 

Çandə soron hiçki zıneydənıbe Xiloskor kəynə iyən konco bə dınyo 
bome. İminə moə Həvo umu kardeydəbe bəştə zoə təyin kardə be. Musa 
bəyon kardeydəbe Xıdo bəvığande bəy oxşəşə qıləy peyğəmbər. Vey soron 
dəvarde bəpeştə Yeşayə peyğəmbəri peyğəmbərəti kardəşbe ki, ənəbusətə 
kinə bəzande qıləy zoə. Çəyo bəpeştə peyğəmbər Mikeya oşko kardışe 
həmonə korpə moəku bıə ə şəhri nom. 

İntasi hələlığə nıbe hiçi. Soron dəvarde-dəvarde de tədrici yodo 
beşeydəbin ın peyğəmbərətiyonən. Çosa sorisə vey be ki, osmonono 
omeydənıbe Kəlom. 

Əmma Xıdo zınedəbe həmə peyğəmbərətiyon bə vırə rosniyə vaxti. Əy 
vığandışe mələk Cəbrayil bə zəmini dim, Məryəm nomədə bıə ənəbuəstə 
kinə tono. 

Cəbrayil zıneydəbe Məryəmi jiyə şəhri, kəy iyən hətto otaği konco be. 
Mələk daxil be bə dılə votışe: “Səlom, Məryəm, tı bə Xıdo lutfi nail 

bıəş. Rəbb detıne”. 
Məryəm tarsəy osmono omə çı ğonəğiku. Lakin Cəbrayili votışe: 

“Mətars, Məryəm. Tı qıləy Zoə bəzandeş. Əv vey xısusiyə əğıl bəbe. Bəy 
Xıdəvandi Aləmi Zoə votə bəbe, əbədi bəbe Çəy Səltənət». 

Məryəm hut be, votışe: “Im çokne be bəzıne?”, “Oxo az hələ bə şu 
şənim”. 

Cəbrayili cəvob doşe “Mığəddəsə Ruf ıştı səpe bome iyən Xıdo ğudrət 
ıştı səpe bəmande. Əve, ıştı zoə çe Xıdo Iştən Zoə bəbe. Hiç qıləy çətinə ko 
ni bo Xəlləği-Aləmi”. 

Məryəmi aşiş-aşişi cəvob doşe: “Az həğiğətən dərəseydənim”, “intasi 
az çe Xıdo xıdmətəvonim. Hozım Çəy çımıku piyə bo har çiy karde”. 

Lukə 1:26-38 

Mələk Cəbrayil voteydə bə Məryəmi çəy Zoə be barədə.

Bə valideynon: “Bı qorışən Xıdavənd Iştən işorə bədo: ımeha, ənəbuəstə 
kinə bə əğıl bəmande, bəzande qıləy zoə, İmmanuel bəno 
Çəy nomi” (Yeş.7:14). 

Bə əğılon: 1. Ki vığandəşbe Mələk Məryəmi tono? 
2. Məryəm tarsəybu mələki vindeədə? 
3. Məryəmi Zoə Ki əbi?

İSA BET-LEHEMƏDƏ MOƏKU BE 
Mehmonxonədə təylə otağ ni 

Ən yolə hodisə bıəninbe bəşəriyyəti tarıxədə! İsa moəku bıəninbe 
ənəbusətə Məryəmo. Xəlləği-Aləmi Zoə votə bəbe Bəy. 

İsa moəku nıbə Məryəm şe ıştə xalə kinə Elizabeti tono. Məryəm se 
manq mande əyo onıqarde bə Nazaret. Nazaretədə çəş kardeydəbe əy 
bə vəyə hozı bıə Yusif. Məryəm voteədə ki, az hamiləm, Yusif bə dəhşət 
oməy. Əy jıqo zınəşe ki, Məryəm bəfomandə kinə ni, xəyonət kardəşe bəy. 

Məryəmi qəp jəşe bo Yusifi osmono omə ğonaği barədə. İntasi əy ijənən 
şək vardışe. Həğiğətən Məryəmi vindəşebu Mələk? Xıdo Zoə bəbeybu Im 
korpə? Məryəm rost voteydəbu? 

Yusif jıqo bə ğəror oməy ki hiçki nızınə, ləğv bıkə ın niqahi. Əy 
piyeydəşnıbe Məryəm xəcolət bıkəşı, beabur bıbu həmməy dılədə. 

Əmma Xıdo zıneydəbe çəy fikron. Həmonə şəvi Xıdo vığandışe mələk 
Cəbrayil bə Yusifi han. Əy votışe: «Ğəhər məkəş. Məryəmi korpə de Xıdo 
ğudrəti iyən Mığəddəsə Rufi vositə bome bə dınyo. Çəy nomi “İsa” bıneş, 
çumçıko Əv xılos bəkarde Iştə odəmon çəvon qınonku». Yusif çanə rohat 
be ın Kəlomı məse bəpeştə! De şoy-voy kəxvand be de Məryəmi. 

Çəyo Roma imperatoriku xəbə oməy ki, doyənə doəninin həmə 
odəmon iyən hakəs bə siyahi qətə bıənine ıştə moəku bıə vırədə. Yusifən 
şəninbe bə Bet-Lehem. Əy peqətışe Məryəm, dəro qıniye bə Bet-Lehem ço 
rujnə çətinə səfər. 

Kəynə ki əvon oməyn rəsəyn, rohatə yonqo lozimbe bə Məryəmi. 
Əmma vey təssuf ki, Bet-Lehemədəki mehmonxonon həmməy purbin de 
odəmi. De jıqoy, əvon məcbur bin ki, qıləy kumədə dəvonın şəvi. Əyoən 
moəku be Məryəmi Korpə. 

Yusif iyən Məryəm de yolə şoy-şoy diyə kardeydəbin bı qədə Əğıli. 
Im vəd kardə bıə Məsihbe! Yusifi votışe: “İsa bənomon Çəy nomi Mələki 
bəmı vote ğəzinə. Bəçəmə xılos kardeyro Xıdo vığandışe Əv». 

Məryəmi bə ğondəğ qətışe korpə İsa, çəyoYusifi noşe bə hori dılə Əv. 

Mattə 1:18-25 
Lukə 2:1-7 

Korpə İsa moəku be kumədə.

Bə valideynon: “Çumçıko Korpə moəku be bo əmə, zoə doə be bəmə” 
(Yeş.9:6). 

Bə əğılon: 1. Ki votəşbe bə Yusifi Korpə nomi İsa bınə? 
2. İsa kom şəhrədə moəku be? 
3. Əvon bə kovrə noşone İsa?

QƏLƏVONON İYƏN MINƏCCİMON
Osmoni daynon elon kardeydən Şoyə Xəbə 

İsa moəku be i-dı saati bəpeştə Bet-Lehem vey sakit be. Diyəroədə sıpə 
dərıveydəbe. Bə han şə şəhəri hiç nıbeşe xəbə hejo esət vaqe bıə çı yolə 

hodisəku. Bı neziyədə bıə daştədə esə boy kali qələvonon qırdə bıəbin ıştə 
qəlon tono bə ivırə. 

İberdəmədə izzətinə nur dəvəşəy çəvon səpe iyən çiyəy qıləy mələk. 
Qələvonon hut mandin. 

Mələki votışe: “Mətarsən, çumçıko az vardəme boşmə ən Şoyə xəbə. 
Xiloskorə Məsih moəku be Bet-Lehemədə qıləy kumədə. Bəvindeşon Əy 
hori dılədə ğondəğədə”. 

Berdəmədə pəydo be həzo-həzo mələk iyən de izzəti pur be şəhəri 
ətrof. Çəvon izzətinə mahneyə sədo emande bə har tərəfi. “Şukur bıbu 
bə yolə Xıdo, bə zəmini dimi sulh, roziyəti bıbu insonon arədə”. Çəyo 
berdəmədə mələkon ni bin, çoknə ki pəydo bıəbin. 

Qələvonon vitın bə Bet-Lehem, ovaştin təpon iyən japon. Əvon pəydo 
kardışone əyo korpə İsa mələki vote ğəzinə. Əvon qəp jəşone bo Yusifi 
iyən Məryəmi mələkon barədə harçi. 

Mılxəs, qələvonon oqardın ıştə qəlon tono. Əvon voteydəbin ın reçinə 
xəbə bəvon rast omə bo har kəsi. Əvon çanədə şukur kardeydəbin bə Xıdo! 

Bı vaxti diyəroə şərğədə kali mınəccimon vindışone qıləy astovə lap 
vey dəvəşeydə. Mınəccimon dərəsəyn ki, ım Xıdoku omə qıləy işorəye, 
çe tojə Podşo moəku be barədə. Rəyrə penıştin bəştə dəvon dəro qınin bə 
İsrail. 

Mınəccimon parsəyn Yerusəlimədə: “Koncoy çe Yəhudiyon moəku 
bıə tojə Podşo?” Hirodi vığanışe əvon bə Bet-Lehem. Həmonə şəvi dəvəşə 
astovə hərəkət kardeydəbe bədi Bet-Lehemi. Astovə vardışe bekardışe 
mınəccimon bə İsa bıə vırə. 

Mınəccimon çanə şo bin bo İsa pəydo karde qorənə! Əvon dəzıno 
oməyn səjdə kardışone bı korpə podşo. Çəyo əvon baxşə doşone bə İsa 
ğızıl, kundur iyən mirrə. Bəlkəm, Xıdo de ın roy təmin kardeydəbe Iştə 
bəfomandə xıdmətəvonon, Yusifi iyən Məryəmi. 

Lukə 2:8-20 
Mattə 2:1-12 

Qələvonon quş doydən bə mələkon votə Şoyə Xəbə.

Bə valideynon: “Xıdo jıqo piyəşe ın dınyo ki, doşe Iştə iqıləliə Zoə; bə 
qorənə kardışe ımi ki, həlok nıbun Bəy imon vardəkəson, 
əmma çe həmməy bıbuşe zolə jimon” (Yəh.3:16). 

Bə əğılon: 1.Qələvonon boçi bəşəv kəfşənədəbin? 
2. Ki xəbə vardışe bo qələvonon İsa moəku be barədə? 
3. Mınəccimon çiç vardışone bo Korpə İsa?

İSA OMUTEYDƏ MEHIBBƏTI IYƏN 
RƏHMI BARƏDƏ

Qin bıə pəs iyən nunkuə xıdmətəvon

Ruji oməyn kali fəriseyon, sadukeyon iyən dini miəllimon bə İsa bo quş 
doy. 
Vindeədə Çəy tono dızdon, duyəvıjon, hiləqorə iyən beəxloğə odəmon 

bə dəhşət oməyn. “İsa icozə doəninnıbe ım qınokoron çe “hurmətinə” 
yəhudiyon tono bıbun. İsa Iştənən bəpe xorək nəhəy deyəvon ivırədə”. 

İsa məsəşe çəvon noroziyətiyon, votışe bəvon: “Təsəvur bıkən ki, şımə 
hestıone sa qılə pəs. İ şəv vindeydon ki, qıləy pəsəbalə qin bıə. Bımi məhəl 
nınoə, məqəm şeydon bo hıte? Həlbətən, nıbəşeyon! Çanə sıst bıbonən, 
bənəveyon bo əy tosə pəydo karde. Kəynə ki, pəydo kardeydon, şoy-şoy 
karde-karde vardeydon əy. Çəyoən dəvət bəkayon ıştə hamsuyon bo şoy-
şoy karde, boştə qin bıə pəsəbalə pəydo karde qorənə. 

İsa dəvom kardışe: “Xıdoən jıqo mınosibət nişo doydə bə insonon. Bə 
Xıdo itoət kardə nəve nəv kəsisən vey, Çəy tono pəşimon be-be omə bo 
iqılə qınokori şoy-şoy həniyən vey bedə osmononədə”. 

Peteriən piyeydəşbe omutı ki, Xıdo çoknə mınosibətədəy bə insonon. 
Ruji əv parsəy İsaku: “Ustod, az çan kərə baxşəninim demı bevəcə 
mınosibətədə bıə odəmi? Haft kərə vəs bəbe?” 

İsa jıqo cəvob doşe: “Xəyr, Peter”. “Dəvom bıkə bo baxşe tosə hafto 
kərə haft be. Quş bıdə bı məsəli”. 

Qıləy podşo vindeydə ki, çəy xıdmətəvononədə qıləyni çan milyon 
ğarzış heste bəy. Podşo əmr kardeydə ki, ğuli ğəzinə bəhvatən ım odəmi, 
çəy jeni iyən çəy əğılon, bıdən çəy ğarzon. İntasi ım xıdmətəvon dəzıno 
oməy podşo vədə, piyəşe çəyku mərhəmət. Podşo rəhmış oməy bəy, 
baxşəşe çəy ğarzon. 

 Xıdmətəvon beşe bə kəno iyən pəydo kardışe bəy kamişəvoy ğarzxo 
bıə i kəsi. Dəçıkəy çə odəmi xırtə, tələb kardışe çəyku: “Rəyrə bıbi oqordın 
çımı ğarzi!” 

Həmonə odəm dəmande bo lovə karde: “Xahiş kardəm, səbr bıkə, 
obəqordınem ıştı ğarzi”. Əmma xıdmətəvoni quş nıdoşe bəy. Dəğandışe 
ım fəğırə odəm bə zindon. 

Podşo ımi məseədə ğəzəbin beydə, jıqo voteydə bə ğəddorə 
xıdmətəvoni: “Az baxşəme bətı ıştı çan milyon ğarzon, tı isə piyeydəni 
baxşe qədə ğarziyən. Əve, tınən bışi bə zindon detosə həmə ğarzi 
oqordıniye». 

İsa votışe: “Oqətən ıştə yodədə, qirəm dılisıxto nıbaxşon iyəndı, 
Xıdoən nibəbaxşe şıməni”. 	

			 
Matta 18:7-14, 21-35 		 Luka 15:3-7 

Çoban sevinclə itmiş quzusunu qaytarır. Qələvon de şoy-şoy pəydo kardeydən 
ıştə qin bıə pəsəbalə.

Bə valideynon: “Bəşəri Zoə oməy bo qin bıəkəson xılos karde” (Luk.19:10).

Bə əğılon: 1. Qələvon boçi tərq kardeydə ıştə nəve nəv qılə pəsi? 
2. Xıdo piyeydəşe əmə çan kərə bıbaxşəmon co kəson? 
3. Qirəm əmə nıbaxşımon co kəson, Xıdo bəbaxşebu əməni?

İSA KƏŞƏ BEYDƏ BƏ ÇOMEX 
Yolə əzobi ruj 

Pilat zıneydənıbe çiç bıkə. Əy piyeydəşnıbe məhkum karde beqınoə 
odəmi. Ğərəyz bımi, çəy jeni vığandışe ım nomə bəy: “Məqın bı salehə 

insoni. İmşanqo hanədə vey əzob kəşəme bəçəy qorənə.” 
İntasi ğəzəbinə izdihom cureydəbe: “Əy bıkəşən bə çomex! Əy bıkəşən 

bə çomex!” Ləzəy bədiqə əvon dəmandin zikkə jəy: “Barabba ozod 
bıkən! Bı yəhudiyon lozim nıbe məhkum bıə cinoyətkorə Barabba. İntasi 
əvon zıneydəbin ki, bı vaxti Pilat ozod kardənine qıləy məhbusi. Əvon 
piyeydəşonbe ozod bıkən ğərəyz İsa har kəsi, hətto komqıləysə ğəttoli. 

Pilati de rıki şıştışe ıştə daston izdihomi vədə. Əy votışe: “Az cəvobədə 
nim bı insoni marde qorənə”. Əmma əy ijənən cəhd kardışe bo İsa xılos 
karde. Əmr kardışe bəştə sərbozon ki, ğırmoc bıjənın bə İsa. Çəyo əvon 
noşone bə İsa sə teğə tac, tankardışone Bəçəy tan sıə xələt, rışğand qəteqəte 
doşone Bəçəy rostə dast hıkmdori ləvo. Həlbətən yəhudiyon vindeədə 
çe İsa xuninə dimi iyən oləton bəbolişon əvoy Bəy. Pilati bekardışe İsa 
bəçəvon navi votışe: “Diyə bıkən bı odəmi!” 

İzdihomi hay-kuy həniyən ziyod be. “Rəd bıkən Əy! Bə çomex bıkəşən 
Əy!” 

Oxoyədə Pilat təslim be. Ozod kardışe Barabba iyən icozə doşe bəvon 
bekən İsa şəhro bə kəno, bıbən bə “Qolqota” nomədə bıə vırə. Kəşəşone Əv 
əyo bə çomex. İsa əzob kəşeədə nifrət kardeydənıbe Bəştə deşmenon. Əv 
dıvo kardeydəbe: “Pıə bıbaxş əvoni, çumçıko zıneydənin çiç kardeydən.” 

Həmonə ruji bə çomex kəşə be dıqılə dızdən, qıləyni İsa rostədə, 
qıləyniyən çəpədə. Çəvonədə qıləy pesıreydəbe bə İsa: “Tı Məsihişbo, 
xılos bıkə həm Iştəni, həmən əməni!”

 Ə qılə dızdi esə boy votışe: “Əmə loyiğimon bə marde, ım İnson esə 
boy beqınoye”. 

Əv odyəsəy lovə kardışe bə İsa: “Mıniyən bə yod dəneş deştə Podşoəti 
omeyədə.” Isa dərhol cəvob doşe: “Hejo ımruj demı ivırədə cənnətədə 
bəbeş!”

 Çoştoni zılmoti eqətışe həmmə dınyo. İsa hələ se saatən bəçəmə 
qorənə əzob kəşeyədə dəvom kardeydəbe. Marde bənav Əy, nido kardışe 
de ğələbə: “Təmom be!” Çəy ko bə sə qıniye zəmini dimisə. Esət Əv xılos 
karde bəzıne həmmə dınyo qıno iyən iblisi çanqo. İberdəmədə zəmin 
larzəy, halon poə bin iyən vey ğəbon obin. Bə tars eqıniyə sərsa car kəşəşe: 
“Im həğiğətən Xıdo Zoəbe!” 

		
Mattə 27:1-54 	 Mark 15:1-39 
Lukə 23:1-47 	 Yəhya 18:28-40; 19:1-30 

İsa kəşə be bə çomex dıqılə dızdi arədə.

Bə valideynon: “Əmma Əv nurədə be ğəzinə, əmənən nurədə nəvey
dəmonbo, bəvədə hestımone de Əy şərikəti iyən Çəy Zoə İsa 
xun təmiz kardeydə əməni har qınoku. (1Yəh.1:7). 

Bə əğılon: 1. İsa bə çomex kəşe qorənə bə kovrə bardə be? 
2. Çan kəs bə çomex kəşə be?
3. İsa boçi marde?

İSA BƏYJİ BE!
İzzətinə rujobə

Çe İsa bəfomandə duston diyəroətico çəş noydəbin Bəçəy çomex 
kəşe. Əvon i-dı saat məsəşone çe İsa nido, əncəx nıznəşone hiç curə 

koməqəti karde. Vey çətinbe boəvon ıştə azizqıromiyə Ustodi marde 
vinde! Həğiğətən, həmonə ruji çe Xıdo bə qıno vəynə bıə ğəzəb eməy Çəy 
Iştən kamilə Zoə səpe. Im bəşəriyyəti tarıxədə ən qonə vaxtbe. 

Hejo bı haftədə İsa de izdihomi şoy-şoy iyən yolə ğələbə dəşə be bə 
Yerusəlim… İ ruji dılədə xəyonət kardə be Bəy; mıhokimə kardə be iyən 
bə çomex kəşə be. Jimon beumu çiyeydəbe çe İsa dumo şəkəson. 

Bə çomex kəşə bıə ruji şanqovəsəy oməyn çomexi tono Yusif 
iyən Nikodim nomədə bıə dıkəs hurmətinə odəm. Yəhudi rəhbəron 
tarseydəbin oj-oşko şeydənıbin İsa dumo. Im dıkəs oməy bekardışe çe 
İsa nıpiyəkəson iyən Bəy nifrət kardəkəson Bəçəy dast-poçə jə bıə mexon. 
Əvon pepuştışone çe İsa cəsəd bə ətrinə kətonə bezi. Çəyo noşone Əv bə 
tojə kandə bıə ğəb.

Maşkinə ruji kali dini rəhbəron iyən fəriseyon şin Pilati tono. Əvon 
votışone: “Im duyəvoji i kərə votəşbe peşmarde se ruji bədiqə ıştə bəyji 
be barədə. Əmr bıdə ğəb mıhofizə kardə bıbu. Nekneki, Çəy şoqirdon 
bomen bədızden Çəy cəsədi iyən elon bəkarden ki, bəjyi be Əv. Im ən 
yavə du bəbe iyən həməkəs bə dast dəğandə be bəzınen!” De jıqoy, Pilati 
əmr kardışe ki, şəvı-ruj mıhofizə kardə bıbu ğəb. 

Maşkinə ruji rəbədə qıniyə bərkə bumalarzə lorzınişe ğəb. Qıləy qurə 
ruşnə eqıniye ğəbi mıhofizə kardə sərbozon səpe. Im osmonono omə 
mələkbe. Çəy dim bə avəvu oxşəş doydəbe, libosış bənə voa sipibe. Bə 
dəhşət omə mıhofizəkon mələki vədə bənə livə larzeydəbin iyən qırd 
bekoməqbin. İsa de yolə ğudrəti iyən izzəti bəyji be mardon arədə. Mələki 
quli kardışe ğəbi qəvisə bıə sığ, nışte çəy səpe. 

Bı ləzədə Məcdəlıjə Mryəm, Yağubi moə Mryəm iyən həniyən co 
jenon oməyn nez bin bə ğəbi. Əvon bərk tarsəyn mələki vindeədə. Mələki 
isə votışe de mehribonə sədo: “Mətarsən. Zıneydəm şımə nəveydon bə 
çomex kəşə bıə İsa. İsa əyo ni, çumçıko bəyji bıə! Rəyrə bışən ın xəbə 
bırosnən bəçəy şoqirdon.” 

Larzənə qətəşbe jenon iyən hut bıəbin. Əvon tadibəsə beşin ğəbo vitin. 
Çəvon dılon pur bıəbin de tarsi iyən yolə şoy-şoy.

Mattə 27:55-66; 28:1-10 		  Mark 16:1-14 
Lukə 24:1-49 			   Yəhya 20:1-23 



55

Jenon ğəbədə bıə mələki vindeədə bə dəhşət oməyn.
Bə valideynon: “…ın Mıjdə Çəy Zoə Çəmə Rəbb İsa Məsihi barədəy. 

Cismən Əv Davudi nəsıloye, bə mığəddəsəti Rufi qorənə isə 
mardon arədə bəyji be, de ğudrəti elon kardə be ki, Əv Çe 
Xıdo Zoəy.” (Rom.1:4). 

Bə əğılon: 1. Ki mıhofizə kardeydəbe ğəbi? 
2. Ki okırnişe bə kəno sığ? 
3. Mələki çiç votışe bə jenon?

BƏ XIDO IYƏN BƏ SULH BARDƏ RO
Əmə de qıno vositə bə puçi beşə dınyoədə jiyeydəmon. Bə Xıdo 

mığəddəsə ğaydon vəynə beşə har şey qınoye. Bəçəmə Ofəyəvonə Xıdo 
boəmə noə ğaydon rioyət nıkardeədə qınokor bedəmon. Qıno co kardeydə 
əməni çe jimoni səvon bıə Xıdoku.

İminə merd iyən jen bıə Odəm iyən Həvvo Eden boğədə kardə 
qınonku jıqoşə qıno bo həmməy umumi be. Mığəddəsə Kitob voteydə 
ki, “çumçıko həməkəsi qıno kardəşe, çe Xıdo izzətiku məhrum bıə” (Bə 
Roməvıjon 3:23). Əv həmçinin voteydə ki, çe qıno nəticə zolə marde yaən 
zolə cəhənnımi cəzoye. “Çəyo ehtiros hamilə mandeydə qıno bə dınyo 
vardeydə. Qınoən rəseyədə marde bə əməl omedə” (Çe Yağubi Nomə 
1:15).

İntasi əmə məcbur nimon ki, cəhənnımədə bıkəşəmon zolə marde 
cəzo. Xıdo deştə iqləliə zoə İsa Məsihi marde vositə doşe çəmə qınon əvəz. 
Çumçıko İsa kamil iyən beqınobe, Əv marde zıne çəmə vırədə. “Çuçıko 
Xıdo jıqo piyəşe ki, dınyo doşe ıştə iqləliə Zoə; bə qorənə kardışe ımi ki, 
Bəy imon vardə har kəs həlok nıbu, əmma bıbuşone zolə jimon” (Yəhya 
3:16). 

Ğırbon bə co kəsi foydə doə çiye. Əv bo vey doə kəsi bəsə omeydə. 
İsa çe Xıdo ğırbonbe. Ə şəxs ki, çe İsa marde ıştə ğırboni ğəzinə ğəbul 
kardeydə iyən həğiğətən tobə kardeydə ıştə qınonku, İsaən peqəteydə çəy 
qınon. “Qınoku tobə karde məno əve ki, bo qıno həğiğətən pəşimonəti 
kəşe iyən çe Xıdo ğaydon dəqordıniyə koonku diyəro beye” (Həvariyon 
koon 2:38; 3:19).

İsa marde, əmma Əv nımande mardə vəziyyətədə. Seminə ruji çe Xıdo 
Rufi oqordınişe Əv sənibəton bə jimon de mecuzə. Çe Xıdo Ruf eynən 
jəqo kardeydə deyəmən. Əmə İsa ıştə ğırboni ğəzinə ğəbul kardeədə, 
ıştə qınonku tobə kardeədə dəqiş beydə çəmə dılon. Əmə ruhən bəyji 
beydəmon! İnkişof kardeydə bəmənədə tojə orzuyon iyən mınosibəton. 
(2 Korinfvıjon 5:17). Əmə bino kardeydəmon Xıdo rozi haştə səçınon bo 
karde (1 Yəhya 3:9). “Əmma ıştə qınon bə qi qəteədəsə, Xıdo bəfomand 
iyən ədolətin be qorış bəbaxşe çəmə qınon iyən təmiz bəkarde əməni har 
behəxətiku” (1 Yəhya 1:9).

Həni çəmə dılon dəqiş bıən. İyən əmə piyeydəmone dəvom bıkəmon 
ruhani bo yol be. İsa çəmə jimoni Soyb beəsə əmə şo bəbemon iyən 
bəpimone oxşəş bıdəmon Bəy. Demiyən jıqo, əmə fikir kardəninimon çe 
Xıdo Kəlomi barədə iyən dıvoədə de Xıdo səmimi qəp jəninimon. Əmə 
vəftiz bıəninimon, şəhodət kardəninimon çe Xıdo qıno iyən marde səpe jə 
ğələbə şoyə xəbə bə co kəson. De bəfomandə bovəəkon icmo ivırədə bey, 
zumand bəkarde çəmə de Xıdo bıə mınosibəti. (1 Yəhya 1:17).

